
Ymateb CGA i bapur Llywodraeth Cymru ar addysg drydyddol yng Nghymru 
Cyngor y Gweithlu Addysg (CGA) yw rheoleiddiwr proffesiynol, annibynnol y gweithlu addysg yng Nghymru. A ninnau wedi’n sefydlu gan Ddeddf Addysg (Cymru) 2014 (y Ddeddf), fel y’i diwygiwyd, rydym yn rheoleiddio ymarferwyr addysg ar draws 13 categori cofrestru gwahanol sy’n rhychwantu ysgolion, addysg bellach, gwaith ieuenctid, addysg oedolion a dysgu’n seiliedig ar waith. Ein Cofrestr Ymarferwyr Addysg (y Gofrestr) yw’r gofrestr ehangaf o weithwyr proffesiynol addysg yn y byd, gyda thros 91,000 o ymarferwyr wedi’u cofrestru. 
Mae’n ofynnol bod llawer o weithwyr proffesiynol addysg drydyddol, gan gynnwys athrawon Addysg Bellach (AB), staff cymorth dysgu AB, ac ymarferwyr dysgu’n seiliedig ar waith, yn cofrestru gyda CGA er mwyn ymarfer. Hefyd, o ganlyniad i ddeddfwriaeth newydd a roddwyd ar waith ym mis Mai 2024, fe wnaethom groesawu penaethiaid ac uwch arweinwyr addysg bellach, ynghyd ag ymarferwyr addysg oedolion awdurdodau lleol a ariennir gan Lywodraeth Cymru ac sy’n gweithio yn y gymuned, i’n Cofrestr. Fodd bynnag, er bod ein cylch gwaith wedi ehangu i gynnwys ystod fwyfwy eang o ymarferwyr addysg drydyddol, anghysondeb nodedig yn y ddeddfwriaeth bresennol yw bod y gweithlu addysg uwch y tu hwnt i gwmpas cofrestru a rheoleiddio CGA o hyd.
A ninnau’n rheoleiddiwr y gweithlu, rydym yn croesawu cyhoeddi papur Dyfodol Addysg yng Nghymru, sy’n darparu trosolwg cynhwysfawr o heriau yn gysylltiedig â chyfranogiad, dilyniant a galw dysgwyr. Fodd bynnag, mae ffocws y papur ar ddysgwyr, yn bennaf, gyda ffocws cymharol brin ar y gweithlu sy’n ofynnol i gyflawni’r uchelgeisiau hyn. Yn benodol, nid yw’n archwilio’n fanwl broblemau yn gysylltiedig â chyflenwi’r gweithlu, recriwtio a chadw, gallu cyfrwng Cymraeg, dysgu proffesiynol, na’r fframwaith diogelu sy’n sylfaen i ddarpariaeth o ansawdd uchel yng Nghymru. O ystyried bod cynaliadwyedd ac ansawdd addysg drydyddol yn dibynnu yn eu hanfod ar yr ymarferwyr sy’n addysgu ac yn cefnogi dysgwyr, mae ein hymateb wedi’i ffurfio ar sail safbwynt y gweithlu, gan ganolbwyntio ar faterion o fewn cylch gwaith statudol CGA, gan gynnwys diogelu, dysgu proffesiynol a chynaliadwyedd y gweithlu, ac ar yr amodau sy’n ofynnol i sicrhau gweithlu addysg drydyddol sefydlog, medrus a hyderus. 


Diogelu a phroffesiynoldeb 
Mae twf sylweddol yn y nifer sy’n cymryd rhan mewn AB, ynghyd â newid ym mhroffil y dysgwyr ac anghenion cymorth cynyddol gymhleth, yn ddatblygiadau sydd â goblygiadau pwysig i ddiogelu. Mae ehangu llwybrau galwedigaethol a llwybrau lefel is, ynghyd â chynnydd mewn disgwyliadau o ran cymorth ar gyfer ADY, yn golygu bod ymarferwyr yn gweithio gyda charfannau mwy amrywiol y gall fod angen cymorth bugeiliol a chymorth arbenigol estynedig arnynt. Felly, mae’n hanfodol sicrhau bod y gweithlu AB (arweinwyr, athrawon a gweithwyr cymorth dysgu) yn cael eu cefnogi’n dda, gyda disgwyliadau clir ynghylch ymddygiad, a mynediad at ddysgu proffesiynol o ansawdd uchel. Mae safonau proffesiynol clir, gyda dysgu proffesiynol o ansawdd uchel yn sylfaen iddynt, yn hanfodol i ddiogelu, gan gefnogi hyder ymarferwyr, a chynyddu ymddiriedaeth y cyhoedd yn y system. 
Safonau proffesiynol 
Mae safonau proffesiynol clir, sy’n sefydlu disgwyliadau cyson ynghylch ymddygiad, cymhwysedd a datblygiad parhaus, yn cynnig sylfaen hanfodol ar gyfer diogelu effeithiol, ochr yn ochr â Chod Ymddygiad ac Ymarfer Proffesiynol CGA (y Cod). Mae fframwaith o’r fath yn arbennig o bwysig wrth i’r ddarpariaeth AB yng Nghymru dyfu o ran graddfa a chymhlethdod. 
Fe wnaeth Llywodraeth Cymru gomisiynu CGA yn y gorffennol i weithio gyda rhanddeiliaid o addysg bellach, dysgu’n seiliedig ar waith ac addysg oedolion i ddatblygu adnoddau sy’n ategu ymgysylltiad ymarferwyr â safonau proffesiynol. Fe wnaeth y gwaith hwn gynnwys gweithio gyda rhanddeiliaid i ddatblygu cyfres o ddisgrifyddion, yn archwilio sut gellir dehongli’r safonau ar lefelau ymarfer gwahanol. Er y cafodd y gwaith hwn groeso o fewn y sector, credwn bellach fod angen gwneud mwy o waith i sicrhau bod y safonau eu hunain yn addas at eu diben o ran sefydlu iaith ymarfer gyffredin, cadarnhau’r disgwyliadau gofynnol, galluogi barnu’n deg ac yn gymesur ynghylch cymhwysedd proffesiynol, a darparu’r sylfaen ar gyfer diogelu ac ymddiriedaeth y cyhoedd. 
Hefyd, hoffem weld mwy o gydlynu ar draws y safonau proffesiynol sy’n berthnasol i wahanol grwpiau cofrestreion CGA. Ar hyn o bryd, mae gwahaniaethau nodedig mewn naws, ffocws a diben sylfaenol rhwng y safonau ar gyfer ymarferwyr mewn ysgolion a’r safonau sy’n berthnasol i ymarferwyr addysg bellach, dysgu’n seiliedig ar waith ac addysg oedolion. Er ein bod yn cydnabod cyd-destunau gwahanol pob sector, mae CGA o’r farn y gallai ymagwedd gyffredin fwy cydlynol at safonau proffesiynol helpu i atgyfnerthu disgwyliadau cyffredin o ran proffesiynoldeb, cefnogi symud o fewn gyrfa, a chryfhau’r ddealltwriaeth o hunaniaeth broffesiynol ar draws y gweithlu addysg. Byddai cydlynu’n fwy ar draws y setiau safonau gwahanol hefyd yn cefnogi profiadau mwy cyson gan ddysgwyr, gan sicrhau nad yw disgwyliadau o ran proffesiynoldeb a diogelu yn amrywio’n ddiangen rhwng llwybrau.
Hefyd, ein barn hirsefydledig yw mai CGA, fel rheoleiddiwr annibynnol, ddylai fod yn gyfrifol am warcheidwaeth y safonau proffesiynol. Credwn y byddai hyn yn dwyn buddion pwysig i ddysgwyr ac i’r system ehangach. Ar hyn o bryd, gall dryswch ynghylch perchnogaeth ar y safonau a dehongliadau gwahanol greu ansicrwydd ynghylch disgwyliadau o ran ymarfer, gan felly wanhau’r cydlyniad ac, o bosibl, peryglu diogelu. Felly, pe bai CGA yn dod yn gyfrifol am y safonau, gallai hyn helpu i sicrhau mwy o gysondeb, darparu sylfaen glir a dibynadwy ar gyfer diogelu ac ymddygiad proffesiynol, a galluogi ymarferwyr, cyflogwyr a dysgwyr i rannu dealltwriaeth gyffredin o’r disgwyliadau o ran safonau ymarfer ar draws y system drydyddol. 
Dysgu proffesiynol 
Mae gweithlu sydd wedi ymrwymo i ddysgu proffesiynol parhaus yn hanfodol i alluogi dysgwyr a phobl ifanc i wireddu eu potensial. Dysgu proffesiynol yw un o egwyddorion craidd Cod CGA, ac mae’n ganolog i gynnal cymhwysedd, hyder ac ymddiriedaeth y cyhoedd. Nid yn unig y mae dysgu proffesiynol o ansawdd uchel yn cryfhau hyder ymarferwyr, mae hefyd yn gwella ansawdd a chysondeb cymorth dysgwyr ac addysgu ar draws y system drydyddol yn uniongyrchol. Fodd bynnag, mae’r gallu i gael at ddysgu proffesiynol yn anghyson o hyd, gyda phwysau llwyth gwaith yn aml yn cyfyngu ar y gallu i gymryd rhan. Credwn fod mwy o gysondeb a mynediad tecach yn hanfodol a hoffem weld hawl gryfach i ddysgu proffesiynol sy’n adlewyrchu amgylchiadau amrywiol ein holl gofrestreion sy’n gweithio yn y sector trydyddol, gan gynnwys y rheiny sy’n gweithio’n rhan-amser neu ar gontractau hyblyg. Dylai hawl o’r fath sicrhau mynediad at ddarpariaeth o ansawdd uchel sy’n cefnogi gwelliant parhaus, yn galluogi unigolion i gydymffurfio â’r Cod ac sy’n helpu i sicrhau addasrwydd parhaus i ymarfer. 
Dylai dysgu proffesiynol gael ei gysoni’n glir â blaenoriaethau strategol cenedlaethol hefyd, gan gynnwys ADY, amrywiaeth a gwrth-hiliaeth, trawsnewid digidol ac arweinyddiaeth. Mewn meysydd galwedigaethol a thechnegol, mae cynnal arbenigedd cyfredol yn y diwydiant hefyd yn hanfodol i sicrhau hygrededd a pherthnasedd. Yn ogystal, bydd mynediad teg at gyfleoedd dysgu proffesiynol Cymraeg yn hanfodol i gryfhau gallu’r gweithlu i gyfrannu at uchelgeisiau iaith cenedlaethol.
Problemau ynghylch recriwtio a chadw’r gweithlu 
Mae gan y newid parhaus yng nghyrchfannau dysgwyr a ddisgrifir yn y papur, gyda cholegau AB bellach yn derbyn y mwyafrif o ddysgwyr ôl-16, oblygiadau sylweddol a pharhaus i’r gweithlu, gan fod angen niferoedd digonol o ymarferwyr medrus a chymwysedig priodol ar ddarparwyr i addysgu carfannau dysgwyr sy’n fwyfwy amrywiol, gan gynnwys ar nifer gynyddol o raglenni lefel is y gall cadw dysgwyr arnynt fod yn arbennig o heriol. Fodd bynnag, er bod nifer y dygwyr sy’n mynd ymlaen o Flwyddyn 11 i addysg drydyddol wedi cynyddu flwyddyn ar ôl blwyddyn ers 2018/19, nid yw’r twf hwn wedi cael ei adlewyrchu yn nifer yr ymarferwyr cofrestredig sy’n gweithio mewn AB. Mae sicrhau bod capasiti’r gweithlu yn cadw i fyny â’r cynnydd yn y galw gan ddysgwyr yn hanfodol nid yn unig ar gyfer gwydnwch sefydliadol ond hefyd i gynnal yr ansawdd, y parhad a’r oruchwyliaeth diogelu y mae eu hangen ar ddysgwyr i symud yn eu blaen yn llwyddiannus. 
Mae Cofrestr CGA yn darparu ffynhonnell amser real, unigryw o wybodaeth am y gweithlu ar draws AB, dysgu’n seiliedig ar waith ac addysg oedolion. Mae ein data yn dangos bod nifer yr athrawon AB cofrestredig yng Nghymru wedi aros yn sefydlog yn fras rhwng 2021 (pan roedd 6,606 wedi’u cofrestru) a 2025 (pan roedd 6,588 ar y gofrestr). Fe wnaeth nifer y gweithwyr cymorth dysgu AB cofrestredig aros yn gymharol sefydlog yn ystod y cyfnod hwn hefyd[footnoteRef:1]. Fodd bynnag, mae ein data cofrestru’n dangos lefelau uchel o drosiant yn y gweithlu AB dros y blynyddoedd diwethaf, gyda heriau recriwtio i feysydd penodol y cwricwlwm ac mewn rolau cymorth i ddysgwyr. Hefyd, mae problemau o ran cadw’r gweithlu ar draws pob rhan o’r gweithlu AB, ond yn arbennig ymhlith gweithwyr cymorth dysgu AB. Mae’r tueddiadau hyn yn amlygu her sylweddol a chynyddol o ran recriwtio a chadw’r ymarferwyr sydd eu hangen i gynnal darpariaeth AB o ansawdd uchel yng Nghymru. Hefyd, mae gan ansefydlogrwydd y gweithlu oblygiadau i ddiogelu, yn enwedig pan fydd trosiant uchel yn lleihau parhad goruchwyliaeth a gwybodaeth sefydliadol. [1:  Roedd nifer y gweithwyr cymorth dysgu AB cofrestredig yn 2025 (5,117) ychydig yn is na’r ffigur cymharol ar gyfer 2021 (5,321). Mae hyn yn adlewyrchu proses glanhau data ddiweddar i leihau enghreifftiau o gofrestru dyblyg ar draws categorïau lluosog, a wnaed i wella cywirdeb ac uniondeb cyffredinol y Gofrestr. Wrth edrych ar nifer y cofrestreion o’r grŵp hwnnw y cofnodwyd eu bod ‘mewn gwasanaeth mewn sefydliad AB’, roedd y ffigur hwn yn 2,445 yn 2021 ac yn 2,665 yn 2025. ] 

Bydd gan y gostyngiad a ragwelir yn nifer y bobl ifanc 16-18 oed, ochr yn ochr â phoblogaeth sy’n heneiddio a thwf yn y nifer sy’n cymryd rhan yn rhan-amser, sydd i gyd yn cael eu hamlygu yn y papur, oblygiadau sylweddol hefyd i strwythur y gweithlu AB. Gall dibynnu’n fwy ar drefniadau byr dymor neu dalu fesul awr gynyddu hyblygrwydd, ond mae  risg i hynny effeithio ar sefydlogrwydd, dilyniant gyrfaol a mynediad at ddysgu proffesiynol. Gall twf “gyrfaoedd portffolio”, sef pan fydd addysgwyr yn cyfuno addysgu â rolau proffesiynol eraill, ddwyn buddion o ran hyblygrwydd, ond gall hefyd ei gwneud hi’n anoddach cynnal hunaniaeth broffesiynol drefnus. 
Felly, mae’n rhaid i gryfhau atyniad gyrfaoedd trydyddol, cefnogi dechreuwyr gyrfa gynnar a gwella lefelau cadw fod yn ganolog i gynllunio at y dyfodol. Bydd hunaniaeth broffesiynol gadarn, gyda safonau trylwyr, llwybrau dilyniant credadwy a chefnogaeth glir ar gyfer datblygiad proffesiynol yn sylfaen iddi, yn allweddol i ddenu a chadw talent. Mewn meysydd galwedigaethol a thechnegol, bydd creu llwybrau hygyrch i weithwyr proffesiynol profiadol fod yn athrawon a chynnal arbenigedd cyfredol yn y diwydiant ar yr un pryd, hefyd yn hanfodol i sicrhau bod y ddarpariaeth yn aros yn gredadwy, yn berthnasol, ac yn gyson ag anghenion y farchnad lafur. 
Mae cyfrifoldeb am hyrwyddo gyrfaoedd mewn addysg yn cael ei rannu ar draws y system, gyda llawer o randdeiliaid, gan gynnwys Llywodraeth Cymru, Medr, Colegau Cymru, Ffederasiwn Hyfforddiant Cenedlaethol Cymru (NTfW), colegau AB, darparwyr dysgu’n seiliedig ar waith, darparwyr addysg oedolion, awdurdodau lleol, darparwyr addysg uwch ac eraill yn chwarae rolau hanfodol yn denu a chefnogi dechreuwyr newydd yn y sector addysg drydyddol. Mae CGA, trwy ein cyfrifoldeb statudol am hyrwyddo gyrfaoedd o fewn y proffesiynau addysg yng Nghymru, yn gwneud cyfraniad, hefyd. Rydym yn parhau i ddatblygu gwefan a gwasanaeth eiriolaeth Addysgwyr Cymru (a ariennir gan Lywodraeth Cymru) fel adnodd canolog i gefnogi mynediad, dilyniant a symudedd gyrfaol. Trwy ein gwaith hyrwyddo ac eiriolaeth, mae Addysgwyr Cymru’n ymhél â miloedd o unigolion bob blwyddyn sy’n ystyried gyrfa mewn addysg, gan helpu i godi proffil a statws proffesiynol y sector. Fodd bynnag, er mwyn hyrwyddo gyrfaoedd yn y sector trydyddol yn effeithiol, mae’n hanfodol sicrhau bod y ‘cynnyrch’ sy’n cael ei farchnata yn gywir. Mae hyn yn golygu mynd i’r afael â’r problemau systemig sylfaenol a sefydlu’r blociau adeiladu strategol i symud ymlaen, y cyfeirir at lawer ohonynt yn yr ymateb hwn.
Diwygio AGA AHO 
Mae gan CGA gynrychiolydd yn y grŵp cynghori arbenigol sy’n goruchwylio diwygio addysg gychwynnol athrawon (AGA) ar gyfer y sector addysg a hyfforddiant ôl-orfodol (AHO) yng Nghymru. Credwn fod y rhaglen hon yn gyfle arwyddocaol i sefydlu fframwaith mwy cydlynol a chadarn ar gyfer mynediad i’r proffesiwn ynghyd â chefnogaeth gyrfa gynnar. Gallai model AGA a gyrfa gynnar cryfach wella safonau proffesiynol a diogelu, gan ategu parch cyfartal i’r sector ysgolion a chyfrannu at gyflenwi gweithlu’n well trwy lwybrau mynediad cliriach a mwy strwythuredig. Hefyd, gallai fframwaith AGA cryfach helpu i sicrhau bod dechreuwyr newydd yn y sector yn dechrau eu gyrfa gyda’r medrau a’r wybodaeth sydd eu hangen i ddarparu dysgu a chymorth o ansawdd uchel i garfannau amrywiol.
Gall achredu’r ddarpariaeth AGA AHO yng Nghymru yn ffurfiol gynnig sylfaen a chyfrwng cryf i yrru’r newid a’r diwygiadau angenrheidiol. Byddai hyn yn debyg i’r trefniadau sydd ar waith ar hyn o bryd ar gyfer rhaglenni AGA ysgolion, y mae CGA yn gyfrifol yn statudol amdanynt. Trwy ein Bwrdd Achredu AGA, rydym yn achredu a monitro rhaglenni AGA ysgolion yn erbyn meini prawf Llywodraeth Cymru. Credwn y byddai sefydlu fframwaith achredu a sicrhau ansawdd tebyg yn fras ar gyfer AGA AHO yn gam pwysig tuag at ymagwedd gyffelyb rhwng y gweithlu ysgolion ac ôl-16, cryfhau cydnabyddiaeth broffesiynol a mynd i’r afael â phryderon ers tro am gysondeb ac ansawdd y ddarpariaeth. 
Darpariaeth cyfrwng Cymraeg a chyflenwi gweithlu 
Rydym yn falch o nodi bod y papur yn cydnabod yr heriau acíwt o ran darpariaeth cyfrwng Cymraeg mewn AB. Fel yr amlygodd y papur, dim ond 0.25 o weithgareddau dysgu mewn AB a 0.5% o weithgareddau mewn lleoliadau dysgu’n seiliedig ar waith a wnaed yn gyfan gwbl trwy gyfrwng y Gymraeg, ac mae mwyafrif helaeth y ddarpariaeth cyfrwng Cymraeg ôl-16 yn parhau i fod mewn chweched dosbarth ysgolion (lle mae 15.9% o ddysgu’n digwydd trwy gyfrwng y Gymraeg). Caiff hyn oblygiadau sylweddol i ddewis dysgwyr, ynghyd â chyfyngu ar wireddu targed Cymraeg 2050 Llywodraeth Cymru, sef miliwn o siaradwyr Cymraeg. 
Felly, ystyriwn ei fod yn hanfodol datblygu dealltwriaeth gliriach o’r galw am lwybrau cyfrwng Cymraeg ar draws rhanbarthau a meysydd pwnc gwahanol, fel bod cynllunio ar gyfer y ddarpariaeth yn wybodus, yn dargedig ac yn gynaliadwy. Pan fo galw’n bodoli neu’n debygol o dyfu, bydd angen i allu AB a darparwyr dysgu’n seiliedig ar waith i gyflwyno addysg cyfrwng Cymraeg a dwyieithog o ansawdd uchel ehangu yn unol â hynny. 
Mae data cofrestru CGA, gan gynnwys gwybodaeth am allu ieithyddol, defnydd a thueddiadau demograffig, yn darparu sail dystiolaeth werthfawr i gefnogi ymdrechion cenedlaethol a rhanbarthol i gryfhau’r capasiti cyfrwng Cymraeg. Yn ôl ein data o 2025, dim ond 13.7% o athrawon AB cofrestredig sy’n gallu gweithio trwy gyfrwng y Gymraeg – ymhell islaw’r ffigur cyfwerth ar gyfer athrawon ysgol cofrestredig, sef 26.9%. 
Hefyd, mae’r Gofrestr yn galluogi dadansoddi dosbarthiad ymarferwyr ar draws y wlad, gan gynnwys i ba sefydliadau y maen nhw’n gweithio. Fel y gellid disgwyl, mae’r gyfran uchaf o athrawon AB sy’n gallu gweithio trwy gyfrwng y Gymraeg wedi’i lleoli mewn colegau sy’n gwasanaethu ardaloedd lle mae’r Gymraeg yn cael ei siarad yn ehangach. O 664 cofrestrai o’r fath, mae 43.1% yn cael eu cyflogi gan Grŵp Llandrillo Menai, 13.6% gan Goleg Sir Gâr a 12.5% gan Goleg Cambria. Mae cyfran lai o lawer yn cael ei chyflogi mewn mannau eraill, gan gynnwys 3.6% yng Ngholeg Caerdydd a’r Fro ac 1.2% yn y Coleg, Merthyr Tudful. Mae hyn yn arddangos y capasiti cyfyngedig sy’n bodoli ar hyn o bryd i ehangu’r ddarpariaeth cyfrwng Cymraeg mewn sawl rhan o’r wlad.
Ymhlith gweithwyr cymorth dysgu AB, mae 11.4% o’r rheiny sydd wedi cofrestru yn gallu gweithio trwy gyfrwng y Gymraeg, o gymharu â ffigur o 17.9% o weithwyr cymorth dysgu ysgolion. Yn achos ymarferwyr dysgu’n seiliedig ar waith, mae 12.2% o ymarferwyr cofrestredig wedi datgan eu bod yn gallu gweithio trwy gyfrwng y Gymraeg, gyda’r gyfran ymhlith ymarferwyr addysg oedolion yn 3.9%. Fodd bynnag, mae cyfradd ddatgan isel ar gyfer y cwestiwn o fewn y grŵp hwnnw yn effeithio ar y ganran olaf honno[footnoteRef:2]. [2:  Nid yw cyfran sylweddol o gofrestreion addysg oedolion (38%) wedi darparu datganiad ynghylch gallu Cymraeg, gan olygu o bosibl nad yw’r data sydd ar gael yn adlewyrchu capasiti posibl y sector yn llawn.] 

Rhaid cefnogi ymarferwyr AB a dysgu’n seiliedig ar waith i ddatblygu’r hyder, y gallu ieithyddol a’r arbenigedd addysgol sydd eu hangen i addysgu a chefnogi dysgwyr yn effeithiol trwy gyfrwng y Gymraeg. Ochr yn ochr â chryfhau llif y dechreuwyr newydd sydd â sgiliau Cymraeg, dylid rhoi’r un flaenoriaeth i ddarparu cyfleoedd hygyrch, o ansawdd uchel, i’r gweithlu presennol adeiladu, ymestyn a chynnal eu cymhwysedd gydag amser. Mae absenoldeb presennol darpariaeth AGA AB cyfrwng Cymraeg pwrpasol yn adlewyrchu cyfyngiad strwythurol ar ehangu nifer yr ymarferwyr sy’n gallu addysgu yn Gymraeg ac mae’n broblem y gellid ei harchwilio’n ddefnyddiol fel rhan o drafodaethau sy’n gysylltiedig â diwygio AGA AHO.  
Darpariaeth ADY 
Mae’r papur yn amlygu’n gywir nifer gynyddol y dysgwyr ag ADY ac anghenion mwy cymhleth sy’n mynd ymlaen i AB, yn arbennig ar Lefel 2 ac is. Yn aml, mae angen cymorth bugeiliol, academaidd a diogelu estynedig ar y dysgwyr hyn, gan osod gofynion ychwanegol ar arbenigedd, amser a chrebwyll ymarferwyr. Mae bodloni’r disgwyliadau hyn yn gofyn am weithlu medrus â hyfforddiant priodol, capasiti digonol a mynediad at ddysgu proffesiynol o ansawdd uchel. Fodd bynnag, er gwaethaf galw cynyddol mewn colegau AB am ymarferwyr ag arbenigedd i gefnogi dilyniant a lles dysgwyr, yn enwedig mewn rolau cymorth dysgu, mae llawer o gyflogwyr yn parhau i wynebu trafferthion recriwtio a chadw sylweddol (fel yr amlygir uchod). Felly, credwn fod hwn yn faes y bydd cynllunio’r gweithlu yn barhaus ac yn strategol yn hanfodol ar ei gyfer er mwyn darparu’r safonau cymorth angenrheidiol i ddysgwyr a chynnal diogelu ar draws Cymru. 
Cydlyniad systemau, cydweithredu a symudedd y gweithlu 
Mae CGA yn croesawu datblygiad parhaus ystod ehangach o lwybrau ôl-16 amrywiol. Fodd bynnag, bydd cyflawni system fwy cydlynus a threfnus yn gofyn am fwy o ffocws ar alluogi symudedd ymarferwyr a sicrhau parch cyfartal rhwng y rhai sy’n gweithio mewn ysgolion a’r rhai sy’n gweithio mewn addysg bellach. Gall gwahaniaethau mewn safonau proffesiynol, gofynion cymwysterau, tâl ac amodau fod yn rhwystrau rhag symud, gan gyfyngu ar allu’r system i ddosbarthu arbenigedd i’r man lle mae’r angen mwyaf amdano. Byddai mwy o gysondeb ac eglurdeb mewn disgwyliadau proffesiynol yn cryfhau cydlyniad, yn atgyfnerthu hunaniaeth broffesiynol ac yn ategu datblygiad gweithlu mwy cydnerth.
Mae’r gostyngiad parhaus mewn darpariaeth chweched dosbarth ar draws Cymru hefyd yn codi problemau yn gysylltiedig ag argaeledd arbenigedd pynciau o fewn ysgolion. Wrth i fwy o ddysgwyr symud i’r sector AB, mae perygl bod arbenigedd gwerthfawr yn mynd ar wasgar neu’n cael ei golli, gyda’r potensial i leihau ehangder y llwybrau academaidd sydd ar gael mewn rhai cymunedau. Credwn fod cydweithredu gwirioneddol rhwng ysgolion, sefydliadau AB ac awdurdodau lleol yn hanfodol felly, i sicrhau bod dysgwyr yn cael cyngor cyson, cymorth â diogelu, a mynediad at gwricwlwm eang. 
Cynaliadwyedd Ariannol 
Er nad yw CGA yn rhoi sylwadau ar benderfyniadau cyllido penodol, byddem yn pwysleisio bod cynaliadwyedd ariannol a chynaliadwyedd y gweithlu yn dibynnu ar ei gilydd. Mae penderfyniadau cyllido yn llywio gallu darparwyr i recriwtio a chadw ymarferwyr, cefnogi dysgu proffesiynol, a chynnal lefelau staffio diogel. Mae’r ffactorau hyn yn ganolog i ddiogelu, profiad y dysgwr ac ansawdd y ddarpariaeth ar draws y system drydyddol. 
Casgliad 
Mae CGA yn croesawu’r cyfle i ddarparu sylwadau ar y papur ac mae’n cydnabod uchelgais Llywodraeth Cymru i greu system drydyddol fwy cydlynol, sy’n perfformio ar lefel uchel. Y thema ganolog sy’n rhedeg trwy ein hymateb yw y bydd cynnydd yn dibynnu ar gryfder, capasiti a hyder y gweithlu. Felly, mae’n rhaid bod sylw parhaus i gyflenwad y gweithlu, safonau a diogelu yn cyfateb i’r uchelgeisiau ar gyfer diwygio’r system. Felly, nid yw safonau proffesiynol clir, mynediad teg i ddysgu proffesiynol o ansawdd uchel, a dull seiliedig ar dystiolaeth ar gyfer recriwtio, cadw a chynllunio’r gweithlu, yn ystyriaethau ymylol; maent yn sylfeini hanfodol ar gyfer diogelu dysgwyr, cynnal ymddiriedaeth y cyhoedd a chyflawni uchelgeisiau cenedlaethol. Mae’r ystyriaethau hyn hefyd yn sefyll o fewn cyd-destun ehangach, gan gynnwys yr angen am fynd i’r afael â heriau ers tro sy’n codi o’r ffaith bod cyfraddau’r bobl ifanc 18 oed sy’n cymryd rhan mewn AU yn parhau i fod yn gyson is yng Nghymru nag yng ngweddill y DU. Mae hyn yn atgyfnerthu ymhellach bwysigrwydd sicrhau bod y gweithlu trydyddol wedi’i baratoi i gefnogi dysgwyr, ni waeth pa lwybrau y byddant yn eu dewis.
Saif CGA yn barod i weithio’n agos gyda Llywodraeth Cymru, Medr a phartneriaid ar draws y sector ar yr holl faterion hyn, er mwyn sicrhau bod gwybodaeth gadarn am y gweithlu yn sylfaen i gynllunio at y dyfodol. Os gallaf fod o gymorth pellach, mae croeso i chi gysylltu â mi.
Yn gywir,

Lisa Winstone
Prif Weithredwr

